
Dell’AneideCanto iii.









25.





Cossi ditto, ordinaje na bella festa

Co dui tore a dui Dei sacrefecate;

Uno a Nettunno, e l’autro acciso resta

A Febbo, che l’aracole havea date:

E na pecora negra a la Tempesta;

E n’autra janca à la serenetate:

Azzo chella non troppo nce frusciasse;

Chesta l’onne, e li viente abbonacciasse.

Già le gazzette haveano sprubecato,

Che lo Rè Domenèo no mese ’nnante

L’havea Creta a diaschece mannato

A cauce, e punia comme no forfante.

E, senza Domenèo, ch’era jurato

Nemmico nuostro, l’Isola vacante

D’arme, e Patrone, a na jornata sola

La pigliarriamo à botte de cetrola.

Dall’Isola d’Ortigia veliammo

Co viento ’n poppa, e jevamo de pressa.

Chiene de vigne arreto nce lassammo

L’Isolelle de Nasso, e de Donessa,

E l’Isola d’Agliare costiammo,

Paro la janca, e l’autre appriesso a chessa,

Che se chiammano Cicrade, e me pare

Che siano semmenate a chillo mare.

Ogne botta, che davano de rimmo,

Gridavano la chiorma, e li sordate,

Compagne a Creta, à Creta, ca sarrimmo

Co sta Creta pignate ’mmarerate;

E llà lo primmo brinnese farrimmo

A li Besave nuostre ’nfracetate:

Sempe da poppa ’nce portaje lo viento,

E nce trovammo a Creta a sarvamiento.

